Փոփոխություններ հարկային դաշտում

Հարկային հարաբերությունները կարգավորող օրենսդրական դրույթներում տարեսկզբից կատարված փոփոխությունները  հարկ վճարողների կողմից  ճիշտ ընկալելու ու գործնականում լիարժեք կիրառելու նպատակով ստորև պարզաբանված ձևով ներկայացվում են այդ փոփոխություններն ու լրացումները. 
Օրենքներին մանրամասն կարող եք ծանոթանալ www.tax.nkr.am կայքէջի «Հարկային օրենսդրություն» բաժնի «Նոր օրենսդրական ակտեր» ենթաբաժնից:


Պարզաբանումներ հարկային օրենսդրությունում կատարված փոփոխությունների վերաբերյալ
««Հարկերի մասին» Լեռնային Ղարաբաղի  Հանրապետության օրենքում լրացում կատարելու մասին» ԼՂՀ օրենք  (ուժի մեջ է մտել 2017 թվականի հունվարի 1-ից).
ԼՂՀ օրենսդրությամբ արգելված գործունեություն հայտնաբերելու դեպքում արգելված գործունեությամբ զբաղվող անձանցից գանձվում է տուգանք` այդ գործունեության արդյունքում հարկային օրենսդրությամբ սահմանված կարգով հաշվարկված իրացման շրջանառության 100 տոկոսի չափով, բայց ոչ պակաս 3  մլն դրամից:

««Եկամտային հարկի մասին» Լեռնային Ղարաբաղի Հանրապետության օրենքում լրացումներ և փոփոխություններ կատարելու մասին» ԼՂՀ օրենք.
1) փոփոխություններ է կատարվել հիպոթեքային վարկի սպասարկման համար վճարված տոկոսների գումարների չափով վարձու աշխատողների և անհատ ձեռնարկատերերի կողմից վճարված եկամտային հարկի գումարների վերադարձի մասով:  Մասնավորապես. 
·  սահմանվել է եկամտային հարկի վերադարձվող գումարի առավելագույն շեմ` վարձու աշխատողների (վարկառու և համավարկառու) համար եռամսյակի ընթացքում առավելագույնը 700.0 հազար դրամի չափով, անհատ ձեռնարկատերերի համար (վարկառու և համավարկառու)` տարեկան 2800.0 հազար դրամի չափով,

·  վարձու աշխատողին և անհատ ձեռնարկատիրոջը (վարկառուին և համավարկառուին) վերադարձ իրականացվում է միայն մեկ բնակարանի ձեռքբերմանը կամ մեկ անհատական բնակելի տան կառուցմանն ուղղված հիպոթեքային վարկի սպասարկման համար վճարվող տոկոսների դիմաց,

·  եկամտային հարկի վերադարձ կատարվում է, եթե հարկային գործակալը (հարկային գործակալ չունեցող վարձու աշխատողը կամ անհատ ձեռնարկատերը) ամբողջությամբ կատարել է եկամտային հարկի (այդ թվում` եկամտահարկի և պարտադիր սոցիալական ապահովության վճարների) գծով պարտավորությունները,

·  վարձու աշխատողին և անհատ ձեռնարկատիրոջը եկամտային հարկի գումարների վերադարձը դադարեցվում է, եթե բնակարանի ձեռքբերումից կամ բնակելի տան ավարտական ակտը և վկայականը ստանալու ամսաթվից սկսած` յուրաքանչյուր օրացուցային տարում վարկառուն (համավարկառուն) առնվազն 183 օր փաստացի չի բնակվում տվյալ բնակարանում կամ այն հանձնել է վարձակալության կամ անհատույց օգտագործման, բացառությամբ մերձավոր ազգակցական կապի (երեխա, ամուսին, ծնող, քույր, եղբայր, պապ, տատ, թոռ) մեջ գտնվող անձանց տրամադրման դեպքերի:
Օրենքի նշված դրույթն ուժի մեջ է մտել 2017 թվականի հունվարի 1-ից.
2) նոր աշխատողի գրանցման հայտի հարկային մարմին ներկայացման ժամկետ է սահմանվել աշխատողին աշխատանքի ընդունելուց հետո, բայց ոչ ուշ, քան մինչև տվյալ աշխատողի կողմից աշխատանքը փաստացի սկսելու օրվան նախորդող օրվա ավարտը: Ընդ որում, եթե հարկային մարմնի կողմից իրականացվող ստուգմամբ հայտնաբերվում է փաստացի աշխատանք կատարող վարձու աշխատող, որի համար մինչև ստուգումը փաստացի սկսելու օրվան նախորդող օրվա ավարտը չի ներկայացվել գրանցման հայտ, գործատուն վճարում է օրենքի 25-րդ հոդվածի 5-րդ մասով սահմանված չափերով եկամտային հարկ: Օրենքի նշված դրույթը  ուժի մեջ է մտնում 2017 թվականի ապրիլի 1-ից. 
3) եկամտային հարկի ամփոփ հաշվարկում անհատական տեղեկություններ են ներառվում նաև հաշվետու ամսում պասիվ եկամուտներ ստացած ֆիզիկական անձանց, նրանց եկամուտների, այդ եկամուտներից հաշվարկված և պահված եկամտային հարկի գումարների վերաբերյալ, բացառությամբ Լեռնային Ղարաբաղի Հանրապետությունում բնակության իրավունք (կացության կարգավիճակ) չունեցող օտարերկրյա քաղաքացուն կամ քաղաքացիություն չունեցող անձին վճարված (հաշվարկված) եկամուտների, այդ եկամուտներից հաշ​վարկված և պահված եկամտային հարկի գումարների վերաբերյալ, որոնց մասով ներկայացվում են ամփոփ տվյալներ: Ընդ որում, հարկային գործակալի կողմից պասիվ եկամուտներ ստացած ֆիզիկական անձանց, նրանց եկամուտների, այդ եկամուտներից հաշվարկված և պահված եկամտային հարկի գումարների վերաբերյալ անհատական տեղեկություններ չներկայացվելու դեպքում, գանձվում է տուգանք՝ հարկային մարմին չներկայացրած յուրաքանչյուր տեղեկության համար հինգ հազար դրամի չափով: Հարկային գործակալները պասիվ եկամուտներ ստացած ֆիզիկական անձանց, նրանց եկամուտների, այդ եկամուտներից հաշվարկված և պահված եկամտային հարկի գումարների վերաբերյալ առաջին անգամ անհատական տեղեկություններ են ներկայացնում 2017 թվականի ապրիլի 1-ից հետո կատարվող վճարումների մասով.
4) ընդհանուր հարկման համակարգով հարկվող անհատ ձեռնարկատերերին իրավունք է վերապահվել նախորդ տարվա նկատմամբ ընթացիկ տարվա հարկվող եկամուտը պակաս նախատեսելու դեպքում ինքնուրույն որոշել կանխավճարների մեծությունը` մինչև տվյալ տարվա հունիսի 1-ը տեղեկացնելով հարկային մարմնին: 
Օրենքի նշված դրույթն ուժի մեջ է մտել  2017 թվականի հունվարի 1-ից:

Անհատ ձեռնարկատիրոջ կողմից եկամտային հարկի կանխավճարի եռամսյակային մեծությունը ինքնուրույն որոշելու մասին հայտարարության ձևը սահմանվել է Լեռնային Ղարաբաղի Հանրապետության  ֆինանսների նախարարի 2017 թվականի հունվարի 9-ի N 2-Ն հրամանով:
««Հաստատագրված վճարների մասին» Լեռնային Ղարաբաղի  Հանրապետության օրենքում լրացումներ և փոփոխություններ կատարելու մասին» ԼՂՀ օրենք (ուժի մեջ է մտել  2017 թվականի հունվարի 1-ից).
1) մետաղադրամով և (կամ) թղթադրամով շահագործվող ավտոմատների միջոցով սննդի առևտրի կազմակերպման, մետաղադրամով շահագործվող ավտոմատների միջոցով խաղերի կազմակերպման ու հեծանիվների, անվաչմուշկների, սկուտերների, հիրոսկուտերների և հովերբորդների վարձույթի գործունեությունները հարկվում են հաստատագրված վճարի հարկման ռեժիմով: Օրենքի նշված դրույթի հետ կապված անհրաժեշտ է մինչև հունվարի 20-ը վերոնշյալ գործունեություններ իրականացնող իրավաբանական անձինք և անհատ ձեռնարկատերերը ներկայացնեն ելակետային տվյալների և ուղղիչ գործակիցների վերաբերյալ հայտարարությունները, բացառությամբ անհատ ձեռնարկատերերի կողմից  նշված ժամկետում արտոնագրային վճար վճարող համարվելու համար դիմում-հայտարարություն ներկայացվելու  դեպքի.

2) 2017 թվականի հունվար-դեկտեմբեր ամիսների համար հաստատագրված վճարի չափը հաշվարկելիս, բացառությամբ «ժգ» (խաղատների  գործունեության կազմակերպում), «ժդ» (շահումով  խաղային ավտոմատների շահագործում), «ժդ1» (ինտերնետ շահումով խաղերի կազմակերպում), «ժէ» (վիճակախաղերի կազմակերպում), «ժը» (ավտոտրանսպորտային միջոցների գազալցման (գազալիցքավորման) գործունեություն) կետերով նախատեսված գործունեության տեսակների, լրացուցիչ կիրառվում է` Ստեփանակերտ քաղաքում իրականացվող գործունեության մասով` 0,6, այլ վայրերում` 0,3 գործակից: 

Հայտարարությունների ձևաթղթերը, այդ թվում` գործող ձևաթղթերի փոփոխությունները սահմանվել են Լեռնային Ղարաբաղի Հանրապետության  ֆինանսների նախարարի 2017 թվականի հունվարի 9-ի N 1-Ն հրամանով:
««Արտոնագրային վճարների մասին» Լեռնային Ղարաբաղի Հանրապետության օրենքում փոփոխություններ և լրացումներ կատարելու մասին» ԼՂՀ օրենք (ուժի մեջ է մտել  2017 թվականի հունվարի 1-ից).
1) բարձրագույն և այլ հաստատություններ ընդունվելու համար նախապատրաստական դասընթացների կազմակերպման գործունեություն իրականացնող ֆիզիկական անձանց և անհատ ձեռնարկատերերի  եռամսյակային արտոնագրային վճարի չափը Ստեփանակերտ քաղաքում նվազեցվել է` սահմանվելով 18.0 հազար դրամի չափով. 
2) «Արտոնագրային վճարների մասին» ԼՂՀ օրենքի պահանջները բավարարող`  մշակույթի բնագավառում արտադպրոցական դաստիարակության,  թիթեղագործական, զոդման և խառատի գործունեություններ իրականացնող ֆիզիկական անձինք և անհատ ձեռնարկատերերը օրենքով սահմանված ժամկետում արտոնագրային վճար վճարող համարվելու համար դիմում-հայտարարություն ներկայացնելու և արտոնագրային վճարը վճարելու դեպքում հարկվում են  արտոնագրային վճարների հարկման ռեժիմով: Վերոնշյալ  գործունեություններ իրականացնող ֆիզիկական անձինք և անհատ ձեռնարկատերերը 2017թ. 1-ին եռամսյակում արտոնագրային վճար վճարող համարվելու համար պետք է դիմում-հայտարարությունները ներկայացնեն և արտոնագրային վճարները վճարեն մինչև հունվարի 20-ը.
3) «Արտոնագրային վճարների մասին» ԼՂՀ օրենքի պահանջները բավարարող`  մետաղադրամով և (կամ) թղթադրամով շահագործվող ավտոմատների միջոցով սննդի առևտրի կազմակերպման, մետաղադրամով շահագործվող ավտոմատների միջոցով խաղերի կազմակերպման ու հեծանիվների, անվաչմուշկների, սկուտերների, հիրոսկուտերների և հովերբորդների վարձույթի գործունեություններ իրականացնող անհատ ձեռնարկատերերը օրենքով սահմանված ժամկետում արտոնագրային վճար վճարող համարվելու համար դիմում-հայտարարություն ներկայացնելու և արտոնագրային վճարը վճարելու դեպքում հարկվում են արտոնագրային վճարների հարկման ռեժիմով: Վերոնշյալ  գործունեություններ իրականացնող անհատ ձեռնարկատերերը 2017թ. 1-ին եռամսյակում արտոնագրային վճար վճարող համարվելու համար պետք է դիմում-հայտարարությունները ներկայացնեն և արտոնագրային վճարները վճարեն մինչև հունվարի 20-ը.
4) 2017 թվականի հունվար-դեկտեմբեր ամիսների համար արտոնագրային վճարի չափը հաշվարկելիս, լրացուցիչ կիրառվում է` Ստեփանակերտ քաղաքում իրականացվող գործունեության մասով` 0,6, այլ վայրերում` 0,3 գործակից: 

